
XIZMAT KO‘RSATISH SOHASINI 
RIVOJLANTIRISHNING ILMIY 
KONSEPSIYALARI

Mamatov Mamajan Axmadjonovich
 TDIU i.f.n., dotsent

Annotatsiya: maqolada iqtisodiyotni globallashuvi va axborotlashgan jamiyatga o‘tish davrida ijtimoiy-iqtisodiy rivojlanish 
konseptsiyalarida xizmat ko‘rsatish sohasining rivojlanish omillari va o‘rni yoritilgan.           

Kalit so‘zlar: ijtimoiy soha, yuqori fan sig‘imli texnologiyalar, axborotlashgan jamiyat, dasturlashtirilgan jamiyat, postmed-
ernizm texnotron jamiyat, neoindustrializm.

Аннотация: в статье описаны факторы развития и роль сферы услуг в концепциях социально-экономического 
развития в условиях глобализации экономики и перехода к информационному обществу.

Ключевые слова: социальная сфера, высокомощные технологии, информационное общество, запрограммиро-
ванное общество, постмодернизм, технотронное общество, нео индустриализм.

Abstract: m    he article describes the factors of development and the role of the service sector in the concepts of so-
cio-economic development in the context of the globalization of the economy and the transition to the information society.

Key words: social sphere, high-power technologies, information society, programmed society, postmodernism, techne-
tronic society, neo-industrialism.

K I R I S H
Iqtisodiyotni globallashuvi va axborotlashgan jamiyatga o‘tish turli rivojlanish darajasidagi milliy iqtisodi-

yotlarda ko‘plab muammolarni keltirib chiqardi. Rivojlangan mamlakatlarda, bir tomondan, xizmat ko‘rsatish 
sohasining takror ishlab chiqarish jarayonidagi roli ortib bormoqda, ayni paytda uning sifat va miqdor tuzili-
shi o‘zgarib bormoqda. Boshqa tomondan, to‘rtinchi sanoat inqilobining yadrosini tashkil etadigan yuqori fan 
sig‘imli texnologiyalar ishlab chiqarish sanoatini va umuman mahsulot ishlab chiqarishni butunlay sezilarli da-
rajada o‘zgartirib bormoqda, bu muqarrar ravishda butun ishlab chiqarish sohasini sezilarli darajada transfor-
matsiyasini talab qiladi. Shu munosabat bilan xizmat ko‘rsatish sohasining mazmuni, faoliyat yuritishi va tovar 
ishlab chiqarishda mehnat unumdorligining o‘sishi bilan milliy iqtisodiyotning barqaror raqobatbardoshligini 
ta’minlashni qo‘llab-quvvatlashda ifoda etuvchi ishlab chiqarish kuchini aniqlashning nazariy va amaliy jihatlar-
ini tadqiq etish dolzarb ahamiyat kasb etmoqda.

Ushbu tendensiyalar takror ishlab chiqarish jarayonlarida xizmat ko‘rsatish sohasining o‘rni va rolini o‘rgan-
ishning dolzarbligini belgilaydi. Bugungi kunda xizmat ko‘rsatish sohalarining iqtisodiy o‘sishga va milliy iqtisodi-
yotni tiklanishiga qo‘shgan hissasini tadqiq qilish muhim ahamiyat kasb etadi.

T A D Q I Q O T N I N G  O ‘ R G A N I L G A N L I K  D A R A J A S I
Iqtisodiy fanda xizmat ko‘rsatish sohasi to‘g‘risidagi nazariy konsepsiyalar XX asrning o‘rtalarida keng 

rivojlandi. Xizmatlar, axborot, ilm-fan va bilimlarning ahamiyatini o‘sishi tomon siljishi unda asosiy o‘rinni egal-
laydigan kategoriyalar mavjud bo‘lgan quyidagi yangi nazariyalarni paydo bo‘lishi va rivojlanishiga turtki ber-
di: postindustrializm nazariyasi (D. Bell, K. Klark, U. Rostou, E. Toffler, A. Fisher, J. Furaste), “axborotlashgan 



283

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz

2023-yil, iyun.  № 6-son.

T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
Sjamiyat” nazariyasi (U. Dayzard, M. Kastels, R. Kats, Y. Masuda, F. Maxlup, M. Porat, T. Stouner, T. Umesao), 

“dasturlashtiriladigan jamiyat” (A. Turen), “postiqtisodiy jamiyat” (V. I. Inozemtsev, G. Kan), “texnotron jamiyat” 
(Z. Bjezinskiy), “bilimlar jamiyati” (D. Dikson, P. Druker, T. Sakayya, N. Shter), “postmodernizm” (Z. Bauman, 
U. Bek, J. Bodriyyar, J.-F. Liotar, D. Xarvi), “Neo-industrializm” (S. D. Bodrunov, A. V. Buzgalin, S. Y. Glazev, 
S. S. Gubanov, A. I. Kolganov, V. M. Kulkov, A. A. Poroxovskiy, V. T. Ryazanov, A. I. Tatarkin, K. A. Xubiyev va b.).

Ijtimoiy takror ishlab chiqarishda ijtimoiy sohasining rolini mamlakatimiz iqtisodchi olimlaridan akademik 
Q. X. Abduraxmonov, A. V. Vahobov, A. A. Mamatov, I. S. Tuxliyev, X. P. Abulqosimov A. O‘lmasov, A. V. Va-
hobov, T. T. Jo‘rayev, A. A. Mamatov, R. R. Xasanov va boshqalar ham o‘z tadqiqotlarida keng tadqiq etishgan. 

Biroq O‘zbekiston Respublikasini raqamli iqtisodiyotga o‘tishi va unda axborot jamiyatini rivojlanishi sha-
roitida ijtimoiy takror ishlab chiqarishda ijtimoiy sohasining rolini tadqiq etishga qaratilgan ilmiy izlanishlarni olib 
borishni taqozo etilmoqda. Ushbu jihatlar ilmiy ish mavzusining dolzarbligini belgilab beradi.

Tadqiqot metodologiyasi bo‘lib O‘zbekistonlik va xorijlik iqtisodchi olimlarning ijtimoiy takror ishlab chiqar-
ishda ijtimoiy sohasining rolini nazariy va metodologik tadqiq etish bo‘yicha tadqiqot ishlari asos bo‘ladi. Tad-
qiqotda ilmiy abstraksiya, dialektik tadqiqot, induksiya va deduksiya, monografik kuzatuv, tizimli va qiyosiy 
tahlil, ekspert baholash va iqtisodiy statistik usullardan foydalanilgan. 

T A H L I L  V A  N A T I J A L A R
XX asrning so‘ngi uchdan birida yuqori rivojlangan mamlakatlar iqtisodiyotida sodir bo‘layotgan jaray-

onlarning mohiyatini turli darajadagi ishonchlilik bilan tavsiflovchi asosiy tushuncha postindustrial jamiyat tus-
hunchasi edi. Uning asosida ijtimoiy-iqtisodiy rivojlanishning turli stsenariylarini ilgari surilgan juda ko‘p turli xil 
nazariyalar va konsepsiyalar paydo bo‘ldi. Unga, (U. Dayzard, M. Kastels, R. Kats, Y. Masuda, F. Maxlup, M. 
Porat, T. Stouner, T. Umesao) ning “axborot jamiyat”, (A. Turene)ning “dasturlashtiriladigan jamiyat”, (V. L. In-
ozemtsev, G. Kan)ning “Post-iqtisodiy jamiyat”, (Z.Bjezinskiy)ning “texnotronik jamiyat”, (D. Dikson, P. Druker, 
T. Sakayya, N. Shter)ning “bilimlar jamiyati”, (Z. Bauman, V. Bek, J. Bodriyar, J.-F. Litoard, D. Xarvi)ning “post-
modernizm” nazariyalari va boshqalar.

Biroq, so‘nggi paytlarda, XX asr o‘rtalarida postindustrializm konsepsiyasi doirasida tavsiflangan ko‘plab stse-
nariylar XXI asr amaliyotida amalda o‘z isbotini topmaganligi sababli, postindustrializm nazariyasining adekvat-
ligi to‘g‘risida neoindustrializm nazariyasining zamonaviy tarafdorlari bo‘lgan (S. D. Bodrunov, A. V. Buzgalin, 
S. Y. Glazyev, S. S. Gubanov, A. I. Kolganov, V. M. Kulkov, A. A. Poroxovskiy, V. T. Ryazanov, A. I. Tatarkin, 
K.A.Xubiyev va boshqalar) tomonidan asosli tanqidga uchradi.

Postindustrializm nazariyasining asoschisi hisoblangan va bosqichli-tarmoqli yondashuvga tayanuvchi D.Bell 
va bir qator mualliflar, xususan, A. Fisher, K. Klark, J. Furaste, V. Rostou tomonidan taklif qilingan nazariya 
postindustrializm nazariyasining metodologik asoslarini tashkil qilgan.

A. Fisher, C. Klark va J. Furaste iqtisodiyotning uchta sektorini – birlamchi yoki qishloq xo‘jaligi, ikkilamchi 
yoki sanoat va uchlamchi xizmatlarni ajratishdilar. Yangi Zelandiya va Avstraliya mamlakatlari statistik organlari 
tomonidan qabul qilingan amaliyot tajribasiga ko‘ra qishloq xo‘jaligini birlamchi, sanoatni ikkilamchiga birlasht-
irish an’anasining davomi sifatida xizmat ko‘rsatish sohalarini uchlamchi atamasini birinchi bo‘lib Fisher taklif 
qilgan [1].

Muallif narxlar va uy xo‘jaliklari daromadlari darajasining o‘zgarishi bilan, iste’mol talabi va bandlikning 
xizmat ko‘rsatish sohasi tomon siljishini izohlagan K.Klark nazariyasi postindustrializmni shakllanishida muhim 
rol o‘ynadi. Daromadlarni oshgani sayin oziq-ovqatga sarflangan xarajatlar ulushi xizmatlar foydasiga kamayib 
boradi. Shunga ko‘ra, uchinchi sektorda, ya’ni bozor ishlab chiqarilgan tovarlar bilan to‘yingan bo‘lsa, xizmat 
ko‘rsatish sohasida mahsulot va ishchi kuchiga talab doimiy ravishda o‘sib boradi [2]. Shu tariqa, uchinchi sektor 
tarmoqlarining rivojlanishi yuz bermoqda, bu uning yalpi ichki mahsulotdagi va umumiy bandlikdagi ulushini 
o‘sishida namoyon bo‘lmoqda.

Industrializm nazariyasi asoschilaridan biri J. Furaste [3] Klarkdan keyin iqtisodiyotning uch sektorli bo‘lini-
shi asosida ijtimoiy taraqqiyotni tahlil etishni taklif etdi. Furastening qayd etishicha, xizmat ko‘rsatish sohasida 
yangi ish o‘rinlari yaratilishi tufayli sanoatda band bo‘lganlar sonining qisqarishi ommaviy ishsizlikka olib kel-
maydi. Biroq, zamonaviy voqelikda, xizmat ko‘rsatish sohasining murakkablashishi, ikkilamchi va uchlamchi 
sektorlar o‘rtasidagi munosabatlarning chuqurlashuvi tufayli iqtisodiyotning uch tarmoqqa bo‘linishi dolzarb 
bo‘lmay qoldi. Natijada bu ba’zi hollarda bir sektorni boshqasidan ajratishni qiyinlashtiradi. Statistik hisobotlar 
uchun iqtisodiyotning to‘rtlamchi va beshlamchi sektorlarini ajratish mumkin.

Shunday qilib, postindustrial jamiyat unda xizmat ko‘rsatish sohasining keng rivojlanishi munosabati bilan 
o‘ziga xos “insonlar o‘rtasidagi o‘yin” sifatida taqdim etiladi. Axborot malakali mutaxassis tomonidan boshqa 
insonlar o‘rtasidagi o‘zaro munosabatlar jarayonida malakali qo‘llanilishi, turli sohalarda hal qiluvchi omil bo‘lib 
hisoblanadi. Muallif sektorli-tarmoqli yondashuvga amal qilgan holda, uchlamchi sektorni kengaytirdi, industrial 
jamiyatdan postindustrial jamiyatga o‘tishni uch bosqichga bo‘ldi.

1 - j a d v a l: Ijtimoiy o‘zgarishlarning umumiy sxemasi [4]

Industrial 
jamiyatgacha 
bo‘lgan davr

Industrial 
jamiyat Postindustrial jamiyat

Sektor

birlamchi ikkilamchi uchlamchi to‘rtlamchi beshlamchi

Qazib olish Qayta ishlash Transport Savdo Sog‘liqni saqlash

Qishloq xo‘jaligi Ishlab chiqarish Kom.xo‘jalik Moliya Ta’lim

Tog‘-kon ishi Qayta ishlash Sug‘urta Tadqiqot

Baliqchilik Ko‘chmas mulk Davlat boshqaruvi

Dam olish

Texnologiya Xom ashyo Energetik Axborot

Tabiat va jamiyat Tabiat bilan ham-
korlik

Qayta o‘zgartiril-
gan tabiat bilan 
hamkorlik

Insonlar o‘rtasidagi o‘yin

Metodologiya Xayotiy tajriba Eksperement Abstrakt nazariyalar, modellar, qarorlar nazariyasi, tizimli 
tahlil

Bazaviy tamoyil
Ananaviylik, yer 
va resurslar tanq-
isligi

Iqtisoiy o‘sish, in-
vestitsion qarorlar 
ustidan nazorat

Nazariy bilimlarning markaziy o‘rni va ularni kodifikatsi-
yalash

Birinchi bosqich – transport xizmatlari va ijtimoiy xizmatlarning rivojlanish bosqichi, ishlab chiqarish ja-
rayonlariga xizmat ko‘rsatadigan “ko‘k yoqalilar”ning paydo bo‘lishi, keyinchalik savdo, moliyaviy va sug‘urta 
xizmatlarining, ko‘chmas mulk bilan bog‘liq operatsiyalarning rivojlanish bosqichi va buning natijasida, “oq yo-
qalar” sinfini paydo bo‘lishi. va nihoyat, maishiy, shaxsiy, turistik, ko‘ngilochar xizmatlar, mehmondo‘stlik xizmat-
lari, tibbiy va ta’lim xizmatlarining rivojlanish bosqichi. Shu bilan birga, ijtimoiy taraqqiyotning ushbu tipologiyasi 
ko‘proq G‘arb sivilizatsiyalariga xos ekanligini ta’kidlash lozim. 

XX asrning global jarayonlarini tahlil qilar ekan, Bell undagi transport va aloqani yetakchi rolini qayd etadi, 
bu esa milliy va xalqaro miqyosda insonlar, tovarlar va axborotlarning ommaviy tarzda va tez harakatlanishiga 
hissa qo‘shgan, global jamiyatning shakllanishiga asos solgan. Shunday qilib, eski tizimning o‘rniga kelgan 
yangi davrning asosiy xususiyatlari Bellning fikriga ko‘ra quyidagilardan iborat:

1.	 Tovar ishlab chiqarishdan xizmatlar ishlab chiqarishga o‘tish, xizmat ko‘rsatish sohasida bandlikning 
ustuvorligi, shuningdek, xizmat ko‘rsatish soha tarmoqlarining kengayishi va murakkablashishi bilan 
tavsiflanadi;

2.	 Malakali ishchilar – texnik mutaxassislar va turli kasb egalari ulushining o‘sishi;

3.	 Nazariy bilim va fanning rolining ortib borishi, ular asosida bilim talab qiladigan sanoat sektorlarida in-
novatsiyalar joriy etilishi;

4.	 Insonlarning bir-biri bilan o‘zaro munosabatlari asosida mehnat tavsifini o‘zgarishi;

5.	 Jamiyatga ta’sir o‘tkazish uchun bir-biri bilan raqobatlashuvchi “vertikal joylashgan ijtimoiy birliklar” 
bo‘lgan vaziyatni shakllanishi. To‘rtta funksional vaziyat mavjud – ilmiy, texnik (ya’ni amaliy kasblar: 
muhandislik, iqtisod, tibbiyot), ma’muriy va madaniy va beshta institutsional holat – iqtisodiy korxonalar, 
davlat idoralari, universitetlar va ilmiy markazlar, ijtimoiy majmualar (masalan, kasalxonalar, ijtimoiy 
xizmat) va armiya [5]. Ushbu to‘rtta funksional vaziyatni o‘z ichiga olgan mutaxassislar sinfi maqom 
bo‘yicha eng yuqori sinfga aylanishi mumkin;

6.	 Meritokratiya – jamiyatning ijtimoiy kelib chiqishiga emas, balki shaxsiy yutuqlari, bilim va qobiliyati-
ga bog‘liq bo‘lgan qatlamini vujudga kelishi. Shunga ko‘ra, ta’lim va malaka darajasi qanchalik yuqori 
bo‘lsa, inson jamiyatda shunchalik obro‘li o‘ringa ega bo‘ladi.

Ko‘rib chiqilgan tendensiyalar buni postindustrializm tarafdorlari tomonidan qanday talqin qilish mumkinlig-
ini ifoda etmaydi, balki, xizmat ko‘rsatish sohalarining rivojlanishi mustaqil ravishda, sanoat tarmoqlarini ijtimoiy 
ishlab chiqarish tizimidan siqib chiqaradi. Shuni ta’kidlash kerakki, zamonaviy iqtisodiyotda faqat e’tiborning 
moddiy ishlab chiqarish sohasidan xizmat ko‘rsatish sohasiga o‘tishi kuzatiladi, lekin birining yo‘qolishi yoki 

Sboshqasi bilan almashtirilishi emas. Xizmat ko‘rsatish sohasining jadal o‘sishi, moddiy mahsulotlar ishlab chiqa-

rishni rivojlantirish bilan chambarchas bog‘liqdir, chunki ko‘plab xizmat ko‘rsatish sohalari sanoat sektori dina-
mikasiga juda bog‘liqdir. 

Bell yuqori malakali ijodiy elita hukmronligini e’lon qilib, kapitalistik mulk munosabatlarini transformatsi-
yalashuvi sababli postindustrial jamiyatda sinfiy qarama-qarshiliklar mavjudligini inkor qiladi. Bu esa hozirgi va-
qtda kapitalni uning egalaridan ajralishi tufayli insonlarga o‘zligini nomoyon qilishga, tashabbuslar ko‘rsatishga 
va shaxs komoloti uchun ko‘proq erkinliklar yaratadi. Biroq, shu bilan birga, muallif gorizontal va vertikal vazi-
yatlar tushunchasini kiritadi, ular sinfiy tuzilmaning boshqa turini – hukmron sinf professional malakali elitani 
ifoda etuvchi meritokratiya va past malakali qo‘l mehnatiga asoslangan ishchilari sinfini aks ettiradi. Shunday 
qilib, sinfiy tengsizlikning bir turidan (kapitalist – yollanma ishchi) uzoqlashib, Bell boshqa turga (yuqori malakali 
ishchi – past malakali ishchi) o‘tadi, agarda ijodiy kasbiy elitaning tarkibiga kirmagan ishchi, postindustrial jami-
yat realliklarida muvaffaqiyatga erishish imkoniyati deyarli yo‘q..

Postiqtisodiy konsepsiya tarafdorlari singari, postmodernizm tarafdorlari ham sof iqtisodiy rag‘batlardan 
ajralgan holda ijtimoiy qadriyatlarga, ommaviy madaniyat va standartlashtirishni yengib o‘tishga, shaxsning 
ahamiyatini oshirishga va uning ijodiy salohiyatini rivojlantirishga katta ahamiyat beradilar. Postindustrializm-
dan farqli o‘laroq, postmodernizm rivojlanishning texnologik omillariga emas, balki shaxsning ijtimoiy-psixologik 
transformatsiyasiga e’tibor beradi.

Boshqa bir amerikalik sotsiolog Y. Toffler ham Bell kabi ijtimoiy taraqqiyotdagi davrlarni ajratib ko‘rsatadi, 
ulardagi o‘rin almashuvini, xuddi yangi to‘lqinlarning kelishi sifatida tavsiflaydi [6]. Toffler o‘zining to‘lqin nazari-
yasi doirasida rivojlanishning uchta to‘lqinini aniqlaydi, ularning har biri texnologik inqilobni ifodalaydi. Shunga 
ko‘ra, birinchi to‘lqin, agrar sivilizatsiya o‘z o‘rnini industrial sanoat davriga bo‘shatib berdi, yangi uchinchi to‘lqin 
esa jamiyatning demassifikatsiyasi, mahsulotlarning destandartizatsiyasi, ommaviy bozorni mini bozorlar tar-
mog‘iga serviz va mahsulotlar differentsatsiyasini o‘sishi natijasida inson ehtiyojlarining turli-tumanligini o‘sishi 
bilan tavsiflangan superindustrial sivilizatsiyaning kelishini belgilab berdi. Mehnat bozorida ham bo‘linish va 
yangi kasblarning paydo bo‘lishi, ayniqsa, xizmat ko‘rsatish sohasida. Jamoa bilan aloqa elektron aloqa (elek-
tron kottej”) orqali amalga oshirilganda uyda bandlik kengayib bormoqda. Muallif, shuningdek, korporatsiyalarni 
yangi sharoitlarda tovarlarning asosiy ishlab chiqaruvchilari sifatida o‘zgartirishga e’tibor qaratadi, ular atrof-
muhit ifloslanishini kamaytirish, mehnatni insonparvarlashtirish va boshqalar uchun yangi talablarga moslash-
ishi kerak.

Amerikalik iqtisodchi J. Gelbreyn yangi texnologiyalarning keng qo‘llanilishi va buning natijasida ishlab 
chiqarish jarayonlarining murakkablashishi munosabati bilan bunday malakali mutaxassislarning roli ortib 
borayotganini qayd etadi. J. Gelbreyn o‘zining “Yangi industrial jamiyat” [7] asarida korporatsiyadagi barcha 
hokimiyatni kapital egalari emas, balki texnotuzilma egallashini ta’kidlaydi. Bu korporatsiyaning miyasi bo‘lgan, 
muhim qarorlar qabul qilishda ishtirok etadigan, tashkilot faoliyatini rejalashtiradigan va muvofiqlashtiradigan 
menejerlar timsolidagi individual shaxslar emas, balki mutaxassislar guruhidir.

M.Kastels “axborot jamiyati” dan farqli ravishda “axborotlashgan jamiyat” atamasini kiritib, ular o‘rtasidagi 
farqni belgilab berdi [8]. Gap shundaki, muallifning fikricha, axborot almashish va undan foydalanish barcha 
insonlar sivilizatsiyalarga xos bo‘lgan bo‘lsa, zamonaviy jamiyatda axborot texnologiyalaridan foydalanish iqti-
sodiy samaradorlik va raqobatbardoshlikni oshirishning oasosiy omilidir. Industrial jamiyat o‘rniga kelgan ax-
borotlashgan jamiyatining asosiy xususiyati unda inson hayotining barcha sohalarida axborot va bilimlarning 
rolini kuchayib borishi bo‘lib, bu ko‘plab ijtimoiy va iqtisodiy jarayonlarning o‘zgarishiga olib keldi, masalan: 
mehnat “elektron kottejlar” deb ataladigan tarmoq aloqasi tufayli amalga oshirilganda, to‘liqsiz bandlikni yoki 
uyda ish bilan ta’minlanganlik ulushining o‘sishiga olib keldi . Shu munosabat bilan muallif zamonaviy jamiyatni 
tarmoqli, internetning tez tarqalishi muhim rol o‘ynaydigan jamiyat deb atadi. Axborotlashgan jamiyat yangi tar-
moq tuzilmalarida milliy o‘ziga xoslikka zid keladigan globallashuv jarayonlari natijasida vujudga keldi.

O‘zbekiston Respublikasi milliy iqtisodiyotida yuqori fan sig‘imli texnologiyalar asosida raqamli iqtisodiyotni 
rivojlantirish, davlat organlari va boshqa tashkilotlarda elektron hujjat almashinuvi hamda jismoniy va yuridik 
shaxslarga xizmat ko‘rsatish uchun elektron tijorat tizimlari bosqichma-bosqich joriy etilmoqda [9]. Zero, bugungi 
kunda deyarli barcha, iqtisodiyoti rivojlangan, rivojlanayotgan va o‘tish iqtisodiyotidagi mamlakatlar o‘z iqtisodi-
yotlarini raqamli iqtisodiyotga qisqa davrlarda o‘tkazish bo‘yicha keng qamrovli islohotlar va chora-tadbirlarni 
faol tarzda amalga oshirishmoqda. Mamlakatimiz taraqqiyotini yangi bosqichga ko‘tarishning dastlabki davrida 
ommaviy axborot vositalarini keng qo‘llab-quvvatlash, ularni himoya qilish, davlat idoralarida axborot xizmatlari 
faoliyatini yo‘lga qo‘yish va rivojlantirish maqsadida Axborot va ommaviy kommunikatsiyalar agentligi tashkil 
etilgan edi [10].

Buning asosi sifatida, raqamli iqtisodiyotni shakllantirishning muhim ko‘rsatkichlari bo‘lgan raqamli tex-
nologiyalar bozorlarining rivojlanish prognozi, investitsiyalar amalga oshiriladigan texnologiyalar, aholiga ax-
borot texnologiyalar asosida xizmat ko‘rsatishni yaxshilash hamda uy xo‘jaliklarining internetdan foydalanish 
imkoniyatlari tahlillari aksariyat mamlakatlar bo‘yicha ijobiy tendensiyalar kuzatilganligini belgilash mumkin [11]. 

Raqamli iqtisodiyotni shakllantirish davrida, yetakchi davlatlar xizmat ko‘rsatish sohasini rivojlantirish tahlili 
shuni ko‘rsatadiki, iqtisodiy o‘sishga ta’sir ko‘rsatish uchun xizmatlar sohasini yanada jadallashtirish maqsadga 
muvofiqdir. Ushbu sohada aholining barcha qatlamlarini qamrab olinishi va barcha ijtimoiy-iqtisodiy jarayonlar-
ga ta’siri – aholining bandligi, qashshoqliqga barham berish, insonlarning oshib borayotgan ehtiyojlarini qondi-
rish va boshqalar borgan sari dolzarbligini ko‘rishimiz mumkin. 

Raqamli iqtisodiyot platformalari tuzishda asosiy e’tiborni quyidagi yo‘nalishlarga qaratish zarur: tele-
kommunikatsiyalar, energetika, transport, sog‘likni saqlash, soliq va soliqqa tortish, dori-darmonlar logistikasi, 
ma’lumotlarni qayta ishlash, turizm, tashqi iqtisodiy faoliyat, ko‘chmas mulk savdosi va ishlab chiqarish. Aynan 
shu sohalarning rivojlanishi infratuzilma va texnologik bazis yaratishga imkon beradi. Olimlarning fikricha, 
2022-yilga kelib, YaIMning chorak kismi raqamli sohada bo‘lishi taxmin kilinmokda [12].

Iqtisodiyotni modernizatsiyalash sharoitida mamlakatimizda barqaror va samarali iqtisodiyotni shakllantir-
ish borasida amalga oshirib kelinayotgan islohotlar bugungi kunda o‘zining ijobiy natijalarini namoyon etmoq-
da. Xususan, xizmat ko‘rsatish sohasining jadal sur’atlarda rivojlanishi natijasida aholi farovonligini ta’minlash 
va ish bilan bandlik masalalarini hal qilish imkoniyati yaratilmoqda. Shu munosabat bilan xizmatlar sohasining 
istiqbolda rivojlanishi hamda yalpi ichki mahsulot hajmiga sezilarli ta’sir ko‘rsatishi mumkin bo‘lgan tarmoqlariga 
alohida e’tibor qaratilmoqda [13].

Yangi texnologik bazisni shakllantirish milliy iqtisodiy taraqqiyotimizni ta’minlashning asosiy omillaridan bi-
riga aylanmoqda. “Albatta, biz eski tizimni batamom o‘zgartirib, o‘z oldimizga qo‘ygan maqsadga to‘liq erishdik, 
deb aytishga hali erta. Takror aytaman, biz har kuni izlanishdamiz. Bu yo‘lda dastlabki qadamlarni qo‘ymoqd-
amiz, xolos. Lekin “Bu o‘zgarishlar – vaqtinchalik kampaniya, o‘tadi-ketadi”, deganlar yanglishadi” [14]. So‘nggi 
ikki o‘n yillikda texnik-texnologik rivojlangan mamlakatlar iqtisodiyoti tarkibida xizmatlar sohasining sanoat so-
hasidan ustuvorlik qilish tendensiyasi kuzatilmoqda. 2020-yilda jahon YaIM tarkibi quyidagicha: qishloq xo‘jaligi 
– 6,4%, sanoat sohasi – 30%, xizmat ko‘rsatish sohasi – 63%. Ko‘pchilik texnik-texnologik rivojlangan mam-
lakatlarning YaIM ushbu tendensiyaga mos keladi [15]. Bu esa mamlakat iqtisodiyotini tarkibiy takomillashtirish 
va raqobatbardoshligini oshiradigan yuqori ishlab chiqarish texnologiyalari va xizmat ko‘rsatish sohalarini o‘z 
ichiga kamrab olgan yangi sanoat tarmoqlari va korxonalarini barpo etish uchun zarur sharoit yaratishga yo‘nal-
tirilgan.

Xulosa qilish mumkinki, postindustrial jarayonlar faqat yuqori darajada rivojlangan mamlakatlarga xos 
bo‘lib, uni barcha iqtisodiyotlar uchun dunyoning umumiy manzarasi sifatida qo‘llash mumkin emas, chunki 
kimdir dunyoni iste’moli faqat o‘sib borayotgan sanoat tovarlari bilan ta’minlashi kerak. Shu munosabat bilan 
neoindustrializm rivojlanayotgan mamlakatlar uchun eng muvaffaqiyatli konsepsiya hisoblanadi. Shunga ko‘ra, 
turli mamlakatlar uchun zamonaviy iqtisodiyot turli yo‘llar bilan tavsiflanadi – ba’zi mamlakatlar uchun u ko‘proq 
postindustrial (AQSh va Buyuk Britaniya), boshqalar uchun esa nisbatan neoindustrial (Germaniya, Yaponiya), 
boshqa uchichi guruxlari uchun esa u yana industrial (Xitoy, Janubiy Koreya) bo‘lib hisoblanadi.

Shunday qilib, zamonaviy iqtisodiyot axborot yoki raqamli sifatida tavsiflash mumkin, chunki ularning xus-
usiyatlari deyarli barcha rivojlangan va rivojlanayotgan mamlakatlar uchun umumiydir. Xizmat ko‘rsatish sohasi 
asta-sekin zamonaviy iqtisodiyotda muhim o‘rin egalladi, bunda asosiy e’tibor mashinadan shaxsga, uning 
ijodiy salohiyatiga va u yaratishga qodir bo‘lgan bilimga o‘tdi, bu iqtisodiy rivojlanish uchun asos bo‘lgan, ilm-fan 
va innovatsiyalardir. Axborot texnologiyalari ta’limning ahamiyatini oshirdi va shu bilan ishchi kuchi sifatining 
yaxshilanishiga, malakali kadrlar sonining o‘sishiga yordam berdi, shu jumladan ishlab chiqarish jarayoniga va 
butun jamiyat farovonligiga ijobiy ta’sir ko‘rsatdi.

X U L O S A  V A  T A K L I F L A R
Xizmat ko‘rsatish sohasining tarixiy rivojlanishini tahlil qilish uning jahon iqtisodiyotida takror ishlab chiqa-

rish jarayonidagi rolini sezilarli darajada oshganligini nomoyon qildi, bu bir necha davrlar mobaynida, bozor 
iqtisodiyotining boshlang‘ich davrida uni ishlab chiqarish sohasidan deyarli butunlay chiqarib tashlangandan, 
yuqori fan sig‘imli xizmat ko‘rsatish tarmoqlarini iqtisodiy o‘sishning asosiy katalizatorlari va zamonaviy iqtisodi-
yotda barqaror rivojlanish asosi sifatida tan olishgacha transformatsiyalashib bordi.

XX asrning oxirida “axborot inqilobi” bilan bog‘liq, texnologik uklad, iqtisodiy rivojlanishda jismoniy kapital 
jamg‘arilishi bilan birga inson kapitali va bilimni rolini o‘sishi va o‘zida shu bilan birga, ta’lim sektori va ITTKI, 
professonal, axborot va biznes xizmatlari va boshqalar bilan birga xizmat ko‘rsatish sohasini kengayishiga turtki 
berdi. 

Xizmat ko‘rsatish sohasi va shu bilan birga ilm-fan, bilim va axborot, post-industrializm, neo-industrializm, 
axborot jamiyati nazariyasi va bilimlar jamiyati kabi turli xil xozirgi zamon ijtimoiy-iqtisodiy konsepsiyalarda 
markaziy o‘rinni egallamoqda.

Xizmatlar mazmunini transformatsiyasi tahlili zamonaviy voqeliklar va iqtisodiy rivojlanishda xizmat 
ko‘rsatish sohalarining roli ortib borayotgan tendensiyalarga muvofiq ularni idrok etish zarurligini ko‘rsatmoqda. 

SBugungi kunda xizmat ko‘rsatish sohasi tarmoqlari iqtisodiy o‘sish va ishchi kuchini takror ishlab chiqarishga 

miqdor va sifat jihatdan ham eng katta hissa qo‘shmoqda.
Axborot-kommunikatsiya texnologiyalarini keng joriy etish turli-xil xizmat ko‘rsatish sohalarining tez o‘sishi-

ga olib keldi. Shu munosabat bilan bunday turli xil faoliyat turlari uchun “xizmat” tushunchasini aniqlash mua-
mmosi vujudga keldi. 

Bizning nuqtayi nazarimizga ko‘ra, xizmatlarni muayyan guruhlarga birlashtirishning asosi bo‘lib mahsu-
lotni, ishlab chiqarishni va ijtimoiy jarayonlarni, insonlarni fazoviy, vaqt va sifat jihatdan holatini o‘zgarishi me-
zonidir. 

Moddiy ishlab chiqarishdan farqli o‘laroq, xizmat ko‘rsatish sohasida jarayonning o‘zi xizmat ko‘rsatishning 
natijasidir. Shu bilan birga, xizmat ko‘rsatish jarayoni bevosita obyekt yoki shaxsning holatini uchta darajada – 
sifat, makonda va zamonda o‘zgartirishdan iborat. Shuning uchun xizmat tushunchasini inson faoliyati jarayoni 
sifatida aniqlash mumkin, bu esa xizmatni taqdim etish jarayonida obyekt yoki shaxsning sifat, fazoviy yoki vaqt 
bo‘yicha holatini o‘zgarishidan iborat turli darajadagi tanglik holatidan foydali ta’sirini keltirib chiqaradi.

